Кітап арқылы кәсіби танымға қадам
Кітап күніне орай Әл-Фараби атындағы Қазақ ұлттық университетінің исламтану мамандығының 3-курс студенттері арасында мамандыққа қатысты кітаптарды өзара сыйлау және кітап алмасу іс-шарасы ұйымдастырылды. Тағылымды бастама студенттердің кәсіби әдебиетке қызығушылығын арттыруға, кітап оқу мәдениетін дәріптеуге және рухани-танымдық байланысты нығайтуға бағытталды.
Іс-шара барысында студенттер исламтану саласына қатысты түрлі еңбектермен алмасып, кітаптың мазмұны, оның мамандық үшін маңызы және болашақ кәсіби ізденістегі орны жөнінде өзара пікір бөлісті. Мұндай мазмұнды кездесу білім алушылардың тек кітапқа деген қызығушылығын арттырып қана қоймай, олардың кәсіби дүниетанымын кеңейтуге, ғылыми әдебиетпен жұмыс істеу дағдысын қалыптастыруға және мамандыққа деген жауапкершілігін тереңдетуге ықпал етті.
Кітап алмасу барысында ұсынылған еңбектер исламтану, дінтану, ислам тарихы, ақида, фиқһ, хадис ілімі және рухани тәрбие тақырыптарын қамтыды. Бұл өз кезегінде студенттер үшін мамандыққа қатысты әдебиеттердің маңызын нақтырақ сезінуге мүмкіндік берді. Әрбір кітап тек сыйлық қана емес, білімге бастайтын құрал, ойды тереңдететін рухани және интеллектуалдық құндылық ретінде қабылданды.
Шараның өтуіне магистрант Ақмадияр Забира атсалысты. Ал іс-шараның мазмұндық және тәрбиелік мәнінің артуына практика жетекшісі, PhD, дінтану және мәдениеттану кафедрасының аға оқытушысы Әлтаева Нұрсұлу Сауранбекқызының қолдауы мен бағыт-бағдары негіз болды. Бұл кітап алмасу студент пен ұстаз арасындағы білім мен руханият сабақтастығын көрсеткен маңызды бастамалардың бірі болды.
Аталған шараны Тұрақты даму мақсаттары аясында, әсіресе 4-мақсат – сапалы білім бағытымен сабақтастыра қарастыруға болады. Себебі кәсіби әдебиетке қызығушылықты арттыру, оқу мәдениетін нығайту, білімді еркін бөлісу және жастарды үздіксіз ізденіске ынталандыру – сапалы білім беру ортасын қалыптастырудың маңызды алғышарттары. Осы тұрғыдан алғанда, мұндай бастамалар студенттердің интеллектуалдық әлеуетін дамытуға және университеттегі академиялық ортаның мазмұнын байытуға қызмет етеді.
Әл-Фараби атындағы Қазақ ұлттық университетінде жүзеге асырылып жатқан осындай мазмұнды іс-шаралар білім мен тәрбиенің өзара байланысын айқындай түседі. Кітап күні аясында өткен бұл кездесу студенттердің мамандыққа деген ықыласын арттырып, кітаптың кәсіби дамудағы маңызын тағы бір мәрте танытты. Кітапқа құрмет – білімге құрмет, ал білімге құрмет – болашаққа деген жауапкершіліктің белгісі.

